
Татьяна Владимировна Лагутина
Молитвы о помощи

 
Введение

 
Святые покровители есть у каждого из нас. При рождении мы получаем ангела-хра-

нителя, при крещении – небесного покровителя, а также покровителя, имя которого носит
храм, где происходило таинство. Кроме того, незримых защитников имеют представители
различных профессий, а также социальных групп и жители тех или иных местностей.

Чтобы заручиться поддержкой небесных помощников, необходимо молиться. Делать
это нужно не реже двух раз в день, после пробуждения, утром, и перед отходом ко сну, вече-
ром.

В данную книгу вошли молитвы святым о помощи в различных делах, в сельском
хозяйстве, например молитвы о покровительстве посевам, об успехе бортников и косарей, от
падежа скота, об урожае, от заморозков, проливных дождей, града и во время засухи. Также
в нее включены молитвенные тексты о помощи в различных ремеслах, торговле, строитель-
ном деле, рыбной ловле.

Тем, кто хочет оградить свой дом от бед и напастей, помогут молитвы от пожара и мол-
нии, нападения грабителей и врагов. Собирающимся отправиться в дальнюю дорогу необхо-
димо молиться о благополучии в пути. Для обретения мира и гармонии в душе, в семье сле-
дует читать молитвы об умягчении злых сердец и умиротворении враждующих. Для защиты
себя и своих близких от оккульного воздействия и нечистой силы подойдут молитвенные
тексты о прогнании лукавых духов и против вреда магов, экстрасенсов и злых людей.

Помощь небесных покровителей и заступников не заставит себя ждать, если ваши
намерения чисты и благородны, если в вашем сердце живут любовь и доброта, если ваша
душа открыта для милосердия и сострадания.

Молитвы о помощи в различных

делах и их благополучии
 
 

Молитва мытаря
 

Боже, милостив буди мне грешному. (Поклон.)

Молитва предначинательная

 
Господи Иисусе Христе, Сыне Божий, молитв ради Пречистыя Твоея Матере и всех

святых, помилуй нас. Аминь.
Слава Тебе, Боже наш, слава Тебе.

Молитва Святому Духу

 
Царю Небесный, Утешителю, Душе истины, Иже везде сый и вся исполняяй, Сокро-

вище благих и жизни Подателю, прииди и вселися в ны, и очисти ны от всякия скверны, и
спаси, Блаже, души наша.

От Пасхи до Вознесения молитва «Царю Небесный» нужно заменить тропарем
«Христос воскресе из мертвых, смертию смерть поправ, и сущим во гробех живот даро-
вав» (трижды). От Вознесения до Троицы все молитвы необходимо начинать с молитвы
«Святый Боже», опуская предыдущее.

Трисвятое

 
Святый Боже, Святый Крепкий, Святый Безсмертный, помилуй нас. (Читается три-

жды с крестным знамением и поклонами.)
Слава Отцу и Сыну и Святому Духу и ныне и присно и во веки веков. Аминь.



Т.  В.  Лагутина.  «Молитвы о помощи»

10

 
Молитва ко Пресвятой Троице

 
Пресвятая Троице, помилуй нас; Господи, очисти грехи наша; Владыко, прости безза-

кония наша; Святый, посети и исцели немощи наша, имене Твоего ради.
Господи, помилуй. (Трижды повторить.)
Слава Отцу и Сыну и Святому Духу и ныне и присно и во веки веков. Аминь.

Молитва Господня

 
Отче наш, Иже еси на небесех! Да святится имя Твое, да приидет Царствие Твое, да

будет воля Твоя, яко на небеси и на земли. Хлеб наш насущный даждь нам днесь; и остави
нам долги наша, якоже и мы оставляем должником нашим; и не введи нас во искушение, но
избави нас от лукаваго.

Аминь.

Псалом 50

 
Помилуй мя, Боже, по велицей милости Твоей и по множеству щедрот Твоих очисти

беззаконие мое. Наипаче омый мя от беззакония моего, и от греха моего очисти мя; яко без-
законие мое аз знаю, и грех мой предо мною есть выну. Тебе единому согреших и лукавое
пред тобою сотворих; яко да оправдишися во словесех Твоих, и победиши внегда судити
Ти. Се бо в беззакониих зачат есмь, и во гресех роди мя мати моя. Се бо истину возлюбил
еси; безвестная и тайная премудрости Твоея явил ми еси. Окропиши мя иссопом, и очищуся;
омыеши мя, и паче снега убелюся. Слуху моему даси радость и веселие; возрадуются кости
смиренныя. Отврати лице Твое от грех моих и вся беззакония моя очисти. Сердце чисто сози-
жди во мне, Боже, и дух прав обнови во утробе моей. Не отвержи мене от лица Твоего и Духа
Твоего Святаго не отыми от мене. Воздаждь ми радость спасения Твоего и Духом Владыч-
ним утверди мя. Научу беззаконныя путем Твоим, и нечестивии к Тебе обратятся. Избави мя
от кровей, Боже, Боже спасения моего; возрадуется язык мой правде Твоей. Бога, устне мои
отверзеши, и уста моя возвестят хвалу Твою. Яко аще бы восхотел еси жертвы, дал бых убо:
всесожжения не благоволиши. Жертва Богу дух сокрушен; сердце сокрушенно и смиренно
Бог не уничижит. Ублажи, Господи, благоволением Твоим Сиона, и да созиждутся стены
Иерусалимския. Тогда благоволиши жертву правды, возношение и всесожегаемая; тогда воз-
ложат на алтарь Твой тельцы.

Молитвы на всякую потребу

 
 

Об укрощении гнева начальника
 
 

Праведному царю Давиду, псалмопевцу
 

 
Тропарь, глас 2

 
Благовествуй, Иосифе, Давиду чудеса Богоотцу: Деву видел еси рождшую, с пастыри

славословил еси, с волхвы поклонился еси, Ангелом весть прием. Моли Христа Бога спасти
души наша.

 
Кондак, глас 3

 
Веселия днесь Давид исполняется Божественный, Иосиф же хваление со Иаковом при-

носит: венец бо сродством Христовым приемше, радуются, и неизреченно на земли Рожд-
шагося воспевают, и вопиют: Щедре, спасай Тебе чтущия.

 
Молитва

 
О, прехвальный и пречудный пророче Божий Давиде! Услыши нас, грешных и непо-

требных, в час сей предстоящих пред святою твоею иконою и усердно прибегающих к хода-
тайству твоему. Моли о нас Человеколюбца Бога, да подаст нам дух покаяния и сокрушения
о гресех наших и всесильною Своею благодатию да поможет нам оставити пути нечестия,
приспевати же во всяком деле блазе, да укрепит нас в борьбе со страстьми и похотьми
нашими; да всадит в сердце наше дух смирения и кротости, дух братолюбия и незлобия, дух
терпения и целомудрия, дух ревности к славе Божией и спасению ближних. Упраздни молит-
вами твоими, пророче, злыя обычаи мира, паче же погибельный и тлетворный дух века сего,
заражающий христианский род неуважением к Божественней Православней вере, к уставам
святыя Церкви и к заповедей Господним, непочтением к родителем и властей предержащим,
и низвергающий людей в бездну нечестия, развращения и погибели. Отврати от нас, пре-
чудне пророче, предстательством твоим праведный гнев Божий, и избави вся грады и веси
царства нашего от бездождия и глада, от страшных бурь и землетрясений, от смертоносных
язв и болезней, от нашествия врагов и междоусобныя брани. Укрепи твоими молитвами пра-
вославных людей, благопоспешествуй им во всех благих деяниих и начинаниях к водворе-
нию мира и правды в державе их. Пособствуй Всероссийкому Христолюбивому воинству во
бранех со врагами нашими. Испроси, пророче Божий, от Господа пастырем нашим святую
ревность по Бозе, сердечное попечение о спасении пасомых, мудрость в учении и управ-
лении, благочестие и крепость во искушениих, судиям испроси нелицеприятие и безкоры-
стие, правоту и сострадание к обидимым, всем начальствующим попечение о подчиненных,
милость и правосудие, подчиненным же покорность и послушание ко властей и усердное
исполнение своих обязанностей; да, тако в мире и благочестии поживше в сем веце, сподо-
бимся причастия вечных благ в Царствии Господа и Спаса нашего Иисуса Христа, Емуже

подобает честь и поклонение, со Безначальным Его Отцем и Пресвятым Духом, во веки
веков. Аминь.

 
Божией Матери

 
Богородице Дево, радуйся, Благодатная Марие, Господь с Тобою. Благословенна Ты в

женах, и благословен Плод чрева Твоего, яко Спаса родила еси душ наших.

При открытии работ в мастерской или на фабрике

 
 

Апостолу Павлу
 

О, святый верховный апостоле Павле, сосуде избранный Христов, небесных тайн ска-
зателю, всех языков учителю, церковная трубо, пресловущий витие, многия беды за имя
Христово претерпевый, море измеривый и землю обшедый и нас от лести идольския обра-
тивый! Тя молю и к тебе вопию: не гнушайся мене сквернаго, возстави падшаго грехов-
ною леностию, якоже в Листрех хромого от чрева материя возставил еси: и якоже Евтиха
мертва бывша оживил еси, воскреси и мене от мертвых дел: и якоже молитвою твоею осно-
вание темницы некогда потрясл еси и узники разрешил еси, сице исторгни мя творити волю
Божию. Вся бо можеши данною ти властию от Христа Бога, Емуже подобает всякая слава,
честь и поклонение, со Безначальным Его Отцем, и со Пресвятым и Благим и Животворя-
щим Его Духом, ныне и присно и во веки веков. Аминь.

(Эту молитву можно читать и при недоверии людей.)

О помощи в строительном деле

 
 

Святителю Иоасафу Белгородскому
 

О, святителю Христов Иоасафе, чудотворце Белоградский! Веруем грешнии и недо-
стойнии, яко очи Господни на праведных и уши Его на молитву их, и того ради к молитвам
твоим прибегаем и ходатайства твоего за нас просим, по глаголу апостольскому уповающе,
яко любы твоя николиже отпадает. Во гресех и болезнех наших льну курящемуся и трости
сокрушенней уподобихомся, и, аще живем, милостию Бога живем и за молитвы праведник
Его. Приклони убо и ты, отче праведне, сердце твое к молению нашему, и предстательством
твоим даждь роду христианскому от Господа мир и благословение. Православие укрепи,
нападения же лукавнующих и беззаконных на Церковь Божию отжени. Умоли Отца Небес-
наго избавитися нам от нашествия вражескаго, от междоусобий же и смятений народных,
от губительных поветрий и смертоносныя язвы, от глада, огня, потопа и иных бед и обстоя-
ний. Испроси у Христа Бога душам нашым крепость и телесем нашым потребное здравие,
болезнем же исцеление: хромым хождение, слепым прозрение, разслабленным утвержде-
ние, печальным утешение и от всех скорбей избавление. Отпадшыя же лозы Христовы ветви
паки с тою соедини, еяже и сам причастник быти сподобился еси, да тако прославится тобою
пречестное и великолепое имя Бога нашего, Отца и Сына и Святаго Духа, ныне и присно и
во веки веков. Аминь.

 
Тропарь, гласЗ

 
Святителю Христу Богу возлюбленне, правило веры и образ милосердия людем был

еси, бдением же, постом и молитвою яко светильник пресветлый просиял еси, и прослав-
лен от Бога явился еси: телом убо в нетлении почивая, духом же престолу Божию предстоя,
чудеса преславная источаеши. Моли Христа Бога, да утвердит нас в православии и благоче-
стии и спасет души наша.

 
Тропарь иной, глас 2

 
Молитвенниче издетства преизрядный, Богу избранный святителю Христов Иоасафе,

правило веры и образ милосердия благочестным житием всем являеши и с верою к тебе
притекающим обильно исцеления источаеши, моли Христа Бога, да утвердит правоверие,
мир и благочестие и спасет души наша.

О покровительстве посевам

 
 

Святому апостолу и евангелисту Луке
 

О, святый Лука, Богом избранный и Матерью Божией благословенный, проповедниче
по всей вселенней Евангелия Христова, мучениче и апостоле, помощниче всем молитвенно
призывающим тя, помози и нам, непотребным рабам Господним. Яко мы по многим прегре-
шениям нашим обретаемся во тьме и сени смертной, отдалече от Бога отстоя. Чрез то стыдом
посрамленные не имамы дерзновения Господа молити о прощении, призываем тя, великий
светильниче Божий, яко пребывающаго в непреходящем Его свете, моли о нас Господа, да
помилует нас.

Умоли Господа, святый Лука, да обновит в нас страх Господень, он же любы привле-
кает, а грех отгоняет. Яко мы тако навыкли грешити по всях день и час, и во сне, яко не
вемы слов Господа: бдите, яко не знаете часа, егда хочу приити, Он же может на всяк час
призвати нас из сего привременного живота в вечный. Пробуди в нас, святый Лука, страх и
премудрость, о них же святый царь и псалмопевец Давид рече. Да твоими молитвами полу-
чим покаяния слезы, ими же вси наши души от греха очистятся. Яко мы в духовной слепоте
и дебелости суще не можем плакатися своего мертвеца, си речь самих себе, многи же слезы,
потоки слез потребно да пролием за множество содеянных грехов.

Помози ны, неразумным, да уразумеем писание еже ты сам списал еси, яко истинным
разумом уразумеем истинные словесы, да бежим от греха яко от огня и вси силы приложим
да приблизит ны Бог. Да уразумеем, яко грех есть смерть, Бог же живот. Помози нам, свя-
тый Луго, да то уразумевше, очистимся от греха и прейдем из смерти в живот. Да будет нам
Бог вся во всем. И ныне и во веки да пребудем близ Него. Да бы и нам, яко ти с Клеопою
егда путешествовали во Еммаус, сердце и душа трепетны быша от присутствия Его. Отню-
дуже да снидет на ны мир небесный, к Царствию Небесному ны руководящий и радостны
ны творяще, да возможем стрелы лукаваго, на всяк час в нас испускаемы, отгнати. С тем же
получим и любы Божия, да руководит нас к Вечному Отечеству, идеже вси силы небесные,
вси святии, Мати Божия пред ними, Еяже благой лик в иконе тобою написанной увековечен
еси. Очи сердец наших да непрестанно взирают на ту лепоту и ею наслаждаются, да царит
в нас Царство Небесное, в кое чаем молитвами твоими, святый Лука, преселитеся егда нас
Господь призове, да тамо вечно славим Бога во Святой Троице: Безначальнаго Отца, Едино-
роднаго Сына и Пресвятаго Духа, во все бесконечные веки. Аминь.

 
Тропарь, глас 4

 
Апостольских деяний сказателя, и евангелия Христова светла списателя, Луку препе-

таго, неисписанна суща Христове церкви, песньми священными святаго апостола похвалим,
яко врача суща, человеческие немощи, естества недуги и язи душ исцеляюща, и молящася
непрестанно о душах наших.

 
Кондак, глас 2

 
Истиннаго благочестия проповедник, и тайн неизреченных ритора, звезду церковную,

Луку божественнаго восхвалим: Слово бо его избра, с Павлом мудрым языков учителя, Един
ведый сердечная.

Об успехе бортников и косарей

 
 

Преподобным Зосиме и Савватию Соловецким
 

 
Молитва 1

 
О, преподобнии отцы, велиции заступницы и скории услышателие молитв, угодницы

Божии и чудотворцы Зосимо и Савватие! Не забудите, якоже обещастеся, посещати чада
ваша. Аще бо и отъидосте от нас телом, но духом присно с нами пребываете. Молим убо вас,
о преподобнии, избавите ны от огня и меча, от нашествия иноплеменников и междоусоб-
ныя брани, от тлетворных ветров и от внезапныя смерти и от всех прилог бесовских, нахо-
дящих на ны. Услышите нас, грешных (имена), и приимите молитву сию и моление наше,
яко кадило благовонное, яко жертву благоугодную, и души наша, злыми делы и советы и
помыслы умерщвленныя, оживите. И якоже умершую отроковицу возстависте, и неисцель-
ныя раны многих исцелисте, и от духов нечистых зле мучимыя избависте; тако и нас, содер-
жимых во узах вражиих, изьмите, и от сетей диавола избавите, из глубины прегрешений
изведите, и милостивым вашим посещением и ходатайством от враг видимых и невидимых
оградите ны, благодатию и силою Пресвятыя Троицы, всегда, ныне и присно и во веки веков.
Аминь.

 
Молитва 2

 
О, преподобнии и богоноснии отцы наши Зосимо и Савватие, земнии Ангелы и небес-

нии человецы, ближнии друзи Христовы и угодницы Божии, слава и украшение вашея оби-
тели, необоримая стена и великое заступление северныя страны, и всего православнаго оте-
чества нашего. Мы, недостойнии и многогрешнии, с благоговейною любовию припадаем
к ракам честных мощей ваших и духом сокрушенным и смиренным прилежно молим вы:
молите непрестанно благоутробнаго Владыку и Господа нашего Иисуса Христа, яко имущии
к Нему дерзновение велие: да не отступит от нас Его вседействующая благодать, покров же и
заступление Пресвятыя Владычице нашея Богородицы от места сего, и да не оскудеют нико-
гдаже истиннии ревнители ангельскаго жития во святей обители сей, идеже вы богоноснии
отцы и начальницы, безмерными трудами и лощениями, токами слезными и всенощными
бдениями, непрестанными молитвами и молениями положисте начало иноческому житию.
Ей, угодницы святии, молитвенницы к Богу, благоприятнейший, теплыми вашими к Нему
мольбами, оградите и сохраните ны и святое селение сие ваше от труса, потопа, огня и меча,
нашествия иноплеменных и смертоносныя язвы, от вражды и всяких нестроений, от всякия
беды и скорби и от всякаго зла: да выну на месте сем, в мире и безмолвии, благочестно сла-
вится пресвятое имя Господа и Бога, и обретают вечное спасение ищущии Его. О пребла-
женнии отцы наши Зосимо и Савватие! Услышите ны грешныя, во святей обители вашей
и под кровом вашего защищения недостойно жительствующия, и благомощными вашими к
Богу ходатайствы, испросите душам нашим грехов оставление, жития исправление и вечных
благ восприятие в Небеснем Царствии: всем же верующим, иже на всяком месте и во всякой
нужде призывают вас в помощь и заступление, и иже с благоговейною любовию притекают
во обитель вашу, не престаните изливати всякую благодать и милость, сохраняюще их от
всякия сопротивныя силы, от всякия напасти и от всякаго злаго обстояния, и подающе им



Т.  В.  Лагутина.  «Молитвы о помощи»

19

вся потребная к душевней и телесней пользе. Наипаче же молите премилосердаго Бога, да
дарует православному народу нашему здравие, радость и спасение, на враги победу и одо-
ление, и во всем благопоспешение: Церковь же Свою святую да утвердит и укрепит, и все
наше православное отечество в мире и тишине, в любви и единомыслии, во правоверии и
благочестии да сохранит и соблюдет во веки. Аминь.

Во время сеяния или жатвы хлебов, а также
о покровительстве посевам и плодородии

 
 

Иконе Божией Матери «Спорительница хлебов»
 

Пресвятая Дево Богородице, Премилостивая Владычице, Царице Небесе и земли, вся-
каго дома и семейства христианскаго благоустроительнице, труждающихся благословение,
нуждающихся неистощимое богатство, сирых и вдовиц и всех людей кормительнице и пита-
тельнице, рождшая Питателя Вселенныя и Спорительнице хлебов наших! Ты, Владычице,
низпосылаеши Твое Матернее благословение градом нашим, селам и нивам, и коемуждо
дому, на Тя упование имущему. Темже с благоговейным трепетом и сокрушенным серд-
цем смиренно молим Тя: буди и нам, грешным и недостойным рабом Твоим, мудрая домо-
строительнице, житие наше добре устрояющая. Всякий дом и семейство во благочестии и
православии, единомыслии, послушании и довольстве соблюди. Нищия и неимущия про-
питай, старость поддержи, младенцы воспитай, всех вразуми преискренне взывати ко Гос-
поду: Хлеб наш насущный даждь нам днесь. Сохрани, Пречистая Мати, люди Твоя от вся-
кия нужды, болезни, глада, губительства, града, огня, от всякаго злаго обстояния и всякаго
нестроения. Обители нашей, домам и семействам и всякой души христианстей и всей стране
нашей исходатайствуй мир и велию милость, да славим Тя, Премилостивую Питательницу
и Кормительницу нашу, ныне и присно и во веки веков. Аминь.

 
Тропарь, глас 3

 
О, Пречистая Дево Марие, Мати Царя небесе и земли, благоутробно призираеши на

любящих Сына Твоего, Христа Бога нашего, и труждающихся во имя Его вечнаго ради спа-
сения, и подаеши им вся обильно к наслаждению, Спорительнице сущи хлебов им, избавляя
их всякия нужды и утеснения и устрояя им, рабом Твоим сущим, избавление вечныя муки
и жизнь вечную.

 
Кондак, глас 6

 
Предстательство христиан непостыдное, ходатайство ко Творцу непреложное, не пре-

зри грешных молений гласы, но предвари, яко Благая, на помощь нас, верно зовущих Ти:
ускори на молитву, и потщися на умоление, предстательствующи присно, Богородице, чту-
щих Тя.

 
Величание

 
Величаем Тя, Пресвятая Дево, Богоизбранная Отроковице, и чтим образ Твой святый,

имже точиши исцеления всем с верою притекающим.
 

Праведным Иоакиму и Анне
 

О, святии праведницы Богоотцы Иоакиме и Анно! Молите Милосердаго Господа, яко
да отвратит от нас гнев Свой, по делом нашим праведно на ны движимый, и да безчисленная
прегрешения наша презрев, обратит нас, раб Божиих (имена), на путь покаяния, и на стези

заповедей Своих да утвердит нас. Таже молитвами вашими в мире жизнь нашу сохраните, и
во всех благих благое поспешение испросите, вся к животу и благочестию потребная нам от
Бога дарующе, от всяких напастей и бед и внезапныя смерти предстательством вашим нас
избавляюще и от всех враг видимых и невидимых защищающе, и тако в мире временное
сие житие прешедше, в вечный достигнем покой, идеже вашим святым умолением да спо-
добимся Небеснаго Царствия Христа Бога нашего, Емуже, со Отцем и Пресвятым Духом,
подобает всякая слава, честь и поклонение во веки веков.

 
Тропарь, глас 2

 
Иже в законней благодати праведни бывше, Младенца Богоданнаго породиша нам

Иоакиме и Анна. Темже днесь светло торжествует, весело празднующи, Божественная цер-
ковь честную вашу память, славящи и Бога воздвигшаго рог спасения нам в дому Давидове.

 
Тропарь иной, глас 2

 
Праведных Твоих, Господи, память празднующе, теми молим Тя, спаси души наша.

 
Святому священномученику Харалампию

 
О, пречудный священномучениче Харалампие, страстотерпче непреодоленный, свя-

щенниче Божий, о всем мире ходатайствуяй! Призри на моление нас, почитающих святую
память твою: испроси нам у Господа Бога прощение грехов наших, да не до конца прогне-
вается на нас Господь: согрешйхом бо и недостойни явихомся милосердия Божия: моли о
нас Господа Бога, да низпослет мир на грады и веси нашя, да избавит нас от нашествия ино-
племенников, междоусобныя брани и всяких раздоров и нестроении: утверди, священному-
чениче, веру и благочестие во всех чадех православныя христианския церкве, и да избавит
нас Господь Бог от ересей, расколов и всякаго суеверия. О милосердый мучениче! Молися
за ны ко Господу, да сохранит от глада и всяких болезней, и да подаст нам изобилие плодов
земных, скотов умножение на потребу человеком и вся нам полезная: наипаче же да сподо-
бимся, молитвами твоими, небеснаго царствия Христа Бога нашего, Емуже честь и покло-
нение подобает, со безначальным Его Отцем и пресвятым Духом, ныне и присно и во веки
веков.

 
Святой мученице Параскеве Пятнице

 
Святая невесто Христова, многострадальная мученице Параскево! Вемы, яко от юно-

сти твоея ты всею душею твоею и всем сердцем твоим возлюбила еси Царя славы, Христа
Спасителя и Ему единому уневестилася еси, раздавши имения твоя неимущим и бедным. Ты
силою благочестия твоего, твоим целомудрием и праведностию, яко лучами солнечными,
просияла еси, живши свято среди неверных и безбоязненно проповедавши им Христа Бога.
Ты, от дней юности твоея, наученная твоими родителями, всегда благоговейно чествовала
дни искупительных страстей Господа нашего Иисуса Христа, Егоже ради и сама добро-
вольно пострадала еси. Ты, десницею ангела Божия от неисцельных ран дивно исцеленная и
восприявшая неизреченную светлость, изумила еси неверных мучителей. Ты, именем Гос-
пода нашего Иисуса Христа и силою молитвы твоею в капище языческом всех идолов долу
повергши, в прах сокрушила еси я. Ты, опаляемая свещами, единою молитвою твоею ко все-
сильному Господу угасила еси огнь естественный, и тем же пламенем, чудесне возжженным
чрез ангела Божия, попаливши неистовых беззаконников, мног народ привела еси к позна-

нию истиннаго Бога. Ты, во славу Господа приявши мечное главы твоея усечение от мучи-
телей, доблественно скончала еси страдальческий твой подвиг, возшедши душею твоею на
небеса, в чертог вожделеннаго твоего Жениха Христа Царя Славы, радостно сретшаго тя сим
небесным гласом: «Радуйтеся, праведнии, яко мученица Параскева увенчася!» Темже и мы
днесь приветствуем тя, многострадальная, и, взирающе на святую твою икону, с умилением
вопием ти: всечестная Параскево! Вемы, яко велие имаши дерзновение ко Господу: умоли
убо Его Человеколюбца и о нас с предстоящих и молящихся ти, да подаст Он и нам, якоже
тебе, терпение и благодушие в бедах и скорбных обстояниях; да дарует Он, ходатайством
твоим и заступлением, радостное, благоденственное и мирное житие, здравие же и спасение,
и во всем благое поспешание возлюбленному нашему отечеству, да ниспослет святое Свое
благословение и мир, и всем православным христианам да подаст твоими святыми молит-
вами утверждение в вере, благочестии и святости, преспеяние же в христианской любви и
всякой добродетели: да очистит нас грешных от всякий скверны и порока, да оградит нас
святыми Своими ангелами, да заступит, сохранит и помилует всех святою Своею благодатию
и соделает наследниками и причастниками Небеснаго Своего Царствия. И тако улучивше
спасения твоими святыми молитвами, предстательством и заступлением, всеславная неве-
сто Христова Параскево, прославим все пречистое и великолепое имя дивнаго во святых
Своих истиннаго Бога, Отца и Сына и Святаго Духа, всегда, ныне и присно и во веки веков.
Аминь.

 
Тропарь, глас 4

 
Премудрая и всехвальная Христова мученица Параскева, мужескую крепость при-

емши, женскую же немощь отвергши, диавола победи, и мучителя посрами, вопиющи и гла-
голющи: приидите, тело мое мечем ссецыте, и огнем сожгите, аз бо радующися иду ко Хри-
сту, Жениху моему. Тоя молитвами, Христе Боже, спаси души наша.

 
Кондак, глас 3

 
Всесвятое и непорочное мучение принесши, яко вено пречестное Безсмертному

Жениху Христу, ангельское ликостояние возвеселила еси, и победила еси демонския козни:
сего ради тя честно верою чтим, мученице Параскево, многострадальная.

 
Величание

 
Величаем тя, страстотерпице Христова Параскево, и чтим честное страдание твое, еже

за Христа претерпела еси.

При освящении пчельника

 
 

Крестителю и Предтече Господню Иоанну
 

Крестителю Христов, проповедниче покаяния, кающагося не презри мене, но совокуп-
ляяся с вой небесными, молися ко Владыце за мене недостойнаго, унылаго, немощнаго и
печальнаго, во многия беды впадшаго, утружденнаго бурными помыслы ума моего: аз бо
есмь вертеп злых дел, отнюдь не имеяй конца греховному обычаю; пригвожден бо есть ум
мой земным вещем. Что сотворю, не вем, и к кому прибегну, да спасена будет душа моя?
Токмо к тебе, святый Иоанне, благодати тезоимените, яко тя пред Господем, по Богородице,
вем больша быти рожденных всех, ибо ты сподобился есй коснутися верху Царя Христа,
вземлющаго грехи мира, Агнца Божия: Егоже моли за грешную мою душу, да поне отныне,
в первыйнадесять час, понесу тяготу благую и прииму мзду с последними. Ей, Крестителю
Христов, честный Предтече, крайний пророче, первый во благодати мучениче, постников
и пустынников наставниче, чистоты учителю и ближний друже Христов, тя молю, к тебе
прибегаю, не отрини мене от твоего заступления, но возстави мя, падшагося многими грехи;
обнови душу мою покаянием, яко вторым крещением, понеже обоего начальник еси: кре-
щением омываяй грех, покаяние же проповедуяй во очищение коегождо дел скверных; очи-
сти мя грехми оскверненнаго и понуди внити, аможе ничтоже скверно входит, во Царствие
Небесное. Аминь.

От падежа скота и о благополучии на скотном дворе

 
 

Священномученику Власию Севастийскому
 

Преблаженне и приснопамятне священномучениче Власие, дивный страдальче и пред-
стателю наш теплый, по отшествии твоем в жизнь вечную призывающим твое святое имя
пособствовати, и во всяких прошениих услышанным быти обещавый! Се ныне к тебе
угоднику Божию, яко ко истинному ходатаю спасения, притекаем и смиренно молимся:
предстани нам в помощь, узами грехов связанных, подвигнися на всемощные твоя к Богу
молитвы и помолися о нас грешных: тя бо недостойнии, призывати на заступление дерзаем,
и желаем от всех грехов наших тобою свобождение получити. О святче Божий Власие! В
сокрушении и смирении сердца нашего пред тобою припадаем и молимся: осияй нас, омра-
ченных наветы вражиими, светом благодати свыше, да в нем ходяще, не преткнем о камень
ног наших. Тя, яко сосуд в честь избранный и исполненный благодати Божия, молим: спо-
доби нас грешных от исполнения твоего желаемое прияти, и исцели наша душевныя и телес-
ныя язвы, грехом же нашим прощение и душевному и телесному нашему здравию и спасе-
нию полезное у Господа испроси, да всегда прославляем Отца и Сына и Святаго Духа, и
твое милостивое предстательство о душах и телесех наших, ныне и присно и во веки веков.
Аминь.

 
Тропарь, глас 4

 
Обрел еси Богодохновение в видения восход: сего ради слово истины исправляя и веры

ради пострадал еси даже до крове, священномучениче Власие, моли Христа Бога спастися
нашим душам.

 
Святому Модесту, архиепископу Иерусалима

 

 
Тропарь, глас 4

 
Преподобно пожив, Богомудрие Модесте, и святительскою одеждою украшен, пас-

тырю Иерусалима блаженнейший, в веселии ныне Христу предстоиши и концы озаряеши
чудесы, помощник убо буди тя призывающим, моляся, отче, о всех нас.

